
DISCURSO Alcalde de Vigo – Pleno 130615

Grazas polo voso voto, concelleiras e concelleiros, grazas pola vosa designación. E sobre todo, 

moitas grazas ao pobo de Vigo pola confianza que nos deu, moitas grazas ao pobo de Vigo 

polo seu apoio. 

Porque nada hai tan importante en política para min como ser alcalde de Vigo. Nada é tan 

emocionante como ser alcalde de Vigo, alcalde desta gran cidade. E sinto no máis profundo un 

inmenso recoñecemento ós cidadáns que nos deron este gran apoio. Sabemos o que significa, 

entendemos a mesaxe. E con toda humildade, seguirémolo ó pé da letra, non imos fallar. E 

nada hai  máis  importante para min  que a cidade,  que os cidadáns,  que as viguesas e os 

vigueses.  

O primeiro Vigo, despois Vigo e despois Vigo. “Tres puntos require a boa gobernación: ciencia, 

experiencia e conciencia”, dicía Carlos V, aquel emperador e cabaliero andante que valeroso 

encabezaba as súas tropas como un soldado máis. E ahí trataremos de estar. Sempre entre a 

xente, coa xente, aprendendo e actuando. Para que sexan os feitos os que falen. E coa xente, 

cos cidadáns elaboramos nestes oito anos o proxecto Vigo. E nos vindeiros anos seguiremos 

facéndoo realidade e renovándoo coa xente. Falando con todos e todas, incorporando novas 

ideas que nos dan os cidadáns, en estudos trascendentes ou en breves conversas nunha rúa 

ou nun parque. Por iso este proxecto é indestructible, porque nace e se enraíza no pobo. “O 

pobo é quen máis ordena”, cantaba Zeca Afonso, e o pobo é quen máis ordena para nós. E se 

algúns seguen gritando, nós seguiremos falando coa xente. 

É esta cidade, a da ría, a das Illas Cíes, a dos parques forestales, a do cinto de montañas, a do 

parque de Castrelos. 

É o noso compromiso coas xentes de Vigo,  “cos bos e xenerosos”,  que recita o himno de 

Pondal. Cos que buscan o seu emprego, o que lles garante a Constitución pero lles nega o 

sistema, cos que demandan a súa sanidade pública, á cal encomendan a súa vida, cos que 

queren a súa educación pública e de calidade, que forza a igualdade e que algúns queren 

romper. 

É o noso compromiso cos que queren a seguridade no seu emprego, con salarios dignos, que 

se  levantan  cada  mañá  coa  inquedanza  do  seu  futuro,  e  do  da  súa  familia.  É  o  noso 

compromiso cos maiores, ós que tanto debemos, e cos máis pequenos na cidade da infancia. 

É o noso compromiso coas mulleres que demandan a igualdade. É o noso compromiso cos 

golpeados pola  crise  dos especuladores  asasinos,  para  que Vigo siga sendo a cidade coa 

política  social  máis  importante  de  España  e  coa  creación  de  emprego  como  obxectivo 

irrenunciable. 

É o noso compromiso con todas e todos, porque para todas e todos gobernamos, e para todas 

e todos queremos seguir facendo cidade, pero máis para os que máis o necesitan. 

Queremos a Vigo no seu papel, no seu propio destino, na súa propia senda. “Son o dono do 

meu destino, son o capitán da miña alma”, escribía Henley. Ahí estará Vigo, sendo patrón do 

seu rumbo, elexido pola cidade. Na súa propia economía, que nos da a vida, a industria do 

automóbil, do naval, da pesca, do turismo, do granito, da universidade, da tecnoloxía... sabendo 

que do seu éxito depende o de todos. E sabemos do noso empeño en saír adiante. E non 

sairemos da crise ata que o comercio non atope o seu espazo vital, a súa comodidade e a súa 

capacidade de encontrar riqueza.

Illas Cíes, obxectivo Patrimonio da Humanidade, o noso santo e seña, o do medioambiente, o 

do amor ó mar, o da nosa visión hospitalaria do mundo. Meta irrenunciable da nosa querencia. 

Nunha cidade universal, na globalización, que quere ter o dereito a súa conexión co mundo ó 

que viaxamos e co que comerciamos. Aeroporto e voos, a defensa de Peinador, o lema que nos 

levou  á  rúa nun  camiño compartido  da defensa de Vigo.  E ahí  seguiremos,  sen  ceder  ós 

ataques ás nosas causas xustas. E a necesidade do AVE directo a Madrid e coa estación de 

Thom Mayne, que algúns están a retrasar. Ós que decidiron que Vigo quedaba excluído do 

AVE, que estaría noutros territorios de Galicia,  lles amosamos a nosa forza, e decímoslle á 

cidade que é o momento de retomar con todas as ganas a súa demanda. 

E recoñecendo que no aeroporto, estación e depuradora houbo avances, que apreciamos, pero 

estamos nun novo tempo de recuperar atrasos habidos nos últimos anos. Pola crise? Quizáis, 

pero atrasos. É a nosa centralidade na Alta Velocidade no tren Oporto-Vigo-Madrid, nesta área 

territorial Sur de Galicia - Norte de Portugal de catro millóns de persoas, nos agarda no tempo. 

E Vigo falou o 24-M alto e claro. E moitas cousas terán que cambiar na cidade e no trato que 

outros dispensaron á cidade. Moitos teñen que escoitar a palabra da cidade máis importante xa 

non de Galicia senon do norte-oeste de España. Non ocupa Vigo o lugar relevante que lle 

corresponde na grande Galicia. E así, porque non o entendían, tivemos que saír á rúa para 

defender  e  conquistar  tantas  causas  que  eran  e  son  a  nosa  esencia:  nas  finanzas,  no 

aeroporto, no partido xudicial. 

Por isto é o tempo dunha administración acorde ás necesidades do gran Vigo. Precísase unha 

área metropolitana axustada ás necesidades de Vigo e dos municipios que concorren na área. 

Un gran ultraxe foi a Lei de Área Metropolitana que condeaba a Vigo a ser gobernada desde 

fóra, por un intento do Goberno de Galicia de minimizar a esta cidade. Unha Lei que tivemos 

que parar. Pero inauguramos un novo tempo, o de corrixir erros da Xunta. É preciso cambiar 

aquela nefasta lei por outra acorde ás necesidades de Vigo e da súa área. Máis Vigo e menos 

intento  de control  partidario  desde a  Xunta.  Porque máis  Vigo  será  sempre máis  e  mellor 

Galicia. 

E  a  estación  intermodal,  e  a  Cidade  da  Xustiza,  e  voos  desde  Peinador  e  tantas  outras 

demandas. A nosa man tendida para acordar coa Xunta desde aquelo que consideramos xusto 

e o que a Vigo lle corresponde. A nosa man tendida. 

E a nosa man tendida para falar con todos os que queiran seguir na construción da cidade,  

como  a  cidade  nos  demanda.  Pero  non  para  que  desde  Vigo  teñamos  que  asumir  as 

imposicións doutras administracións que queren cargarnos co custo da súa inacción ou da súa 

maior  atención  a  outros  territorios.  Non  aceptaremos  ós  que,  cada  vez  que  hai  que  falar, 

dedican a súa voz a obligar a esta cidade a facerse cargo de custos que deberían ser doutros.

E  un  novo  tempo  para  a  Deputación,  que  debe  cumprir  coas  súas  obrigas  e  os  seus 

compromisos coa cidade. Para que Vigo reciba aquelo ó que ten dereito, nin máis nin menos, o 

que nos corresponde. Vigo non quere nada que non sexa noso, pero non imos consentir que se 

nos siga a negar o que nos corresponde. 

Galicia tira se Vigo tira. E Galicia camiña se Vigo camiña. Pero a locomotora, Vigo, quere ser 

substancia na decisión do camiño e non mera testemuña pasiva, como sucedera ata hai uns 

poucos anos. Esta foi a voz da cidade o 24-M. E esta seguirá a ser a súa voz e a súa palabra. 

“Non abonda con saber, tamén hai que aplicar. Non é suficiente querer, tamén hai que obrar”, 

sentenciaba Goethe.

E  agora  seguirá  a  marcha  da  cidade,  pero  aínda  máis  rápida  que  nunca;  seguiremos 

humanizando  rúas,  facendo  parques  infantís  e  de  maiores,  instalacións  deportivas,  e  os 

imbéciles  e  escuros,  seguirán  sen  ver  que iso  é  a  sostibilidade,  o  emprego  e  o  progreso. 

Estamos a  facer  unha  cidade  distinta,  á  altura  da  dignidade dos seus cidadáns.  Pero  uns 

4



poucos seguirán coas súas voces e nós seguiremos mirando ós ollos das mulleres e ós homes 

de  Vigo,  e  sorríndonos  todos,  porque  sabemos  todos  que  isto  é  o  que  durante  décadas 

soñabamos. 

E  seguiremos  acordándonos  dos  vellos  mestres  da  economía:  Ricardo,  Keynes,  Joan 

Robinson,  Paul  Samuelson,  o  meu mestre  Sraffa,  Galbraith,  ou  os  actuais  premios  Nobel, 

Amartya Sen, Joseph Stiglitz, Paul Krugman, que nos decían que é na crise cando o público ten 

que tirar para xerar emprego e acabar coa miseria. Por iso a creación de emprego directo e 

keynesiano seguirá orientando a nosa acción na cidade de Vigo. E ós que non o entendan, lles 

aconsellamos que recorden a Shakespeare: “A ignorancia é a maldición de deus”. 

E seguiremos coa revolución  da cultura  na  cidade,  coas bandas  de música,  as  corais,  as 

orrquestras sinfónicas, os grupos folc, e co Mar de Vigo, e seguiremos esixindo o mesmo trato 

para a cultura de Vigo que a que se lle dá a doutras terras de Galicia.  Vigo seguirá sendo 

factoría de cultura. 

E seguirán as mostras de arte na rúa, as medianeiras, a pintura entre os cidadáns, para gozar e 

amosar unha cidade distinta. 

E a política social de Vigo seguirá sendo e ocupando a cabeza de todas as que se aplican en 

España. Porque en Vigo non queremos a ninguén sen vivenda, sen enerxía, sen electricidade 

ou sen alimentos. Queremos o albergue e as becas de comedor sen que os nenos e as nenas 

agardan en lista de espera. 

E a nosa aposta firma pola educación, pola educación pública. Ningún mozo nin moza sen beca 

de inglés. Daranse tantas becas de inglés como se soliciten. E acabaremos con aquelo de que 

viaxaban a estudar inglés a Inglaterra os fillos dos donos das fábricas; agora viaxan os fillos e 

as fillas dos traballadores. E máis carreras na UNED, abandonada en Vigo pola Deputación e a 

Xunta. 

E agora máis que nunca, desde aquí quero demandar a derogación da lei ARSAL, a lei que 

deixará  a  8.122 concellos  de España sen competencias  en política  social  e  en educación. 

Quero transmitir a nosa esixencia de devolver os seus dereitos ós desherdados da terra. Quero 

esixir a posibilidade de atención desde os 8.122 concellos de España a asistencia máis cercana 

ós que máis o necesitan, a asistencia de Vigo, a asistencia dos concellos. Señor Rajoy, derogue 

a  Lei  de  Racionalización  e  Sostibilidade  das  Administracións  Locais,  como  lle  estamos 

reclamando 3.500 concellos, para que en Vigo poidamos continuar coa política social.

E as contas claras e transparentes. Seguiremos en débeda cero, impostos baixos, transporte 

público e auga asequibles, facendo da sabiduría da boa xestión o noso bastión inexpugnable. 

Lonxe das quebras de tantos concellos e comunidades autónomas camiño da catástrofe. 

E nunca, nunca, nos conformaremos cun hospital privado que ademais hoxe sabemos que terá 

a  metade  das  camas  que  se  requiren,  e  tampoco  nos  conformaremos  nunca  cunha  área 

sanitaria  empequenecida,  e  nunca  aceptaremos  un  hospital  sen  laboratorio  central  de 

referencia. Tamén sobre isto Vigo falou. 

E o aeroporto, que é a economía, o comercio e o turismo, que son a vida. E seguirán os nosos 

esforzos para que Vigo ocupe o seu lugar en España, no municipalismo español. En España, 

cunha senda que imos percorrer. Porque a cidade soubo decidir o seu destino, no medio dunha 

gran inestabilidade política que vai e que haberá,  e non llo desexamos, en tantas e tantas 

cidades de Galicia e de España. Vigo sabe como e por onde quere transitar. 

Era o mesmo Cervantes quen escribía:  “Cada un fabrícase o seu destino.  Non ten aquí  a 

fortuna parte algunha”. 

E foi a Sempre Leal Cidade quen quixo elixir a súa vontade, facer a súa vontade. E decidíu con 

contundencia. E así leémolo nós. Vigo votou por Vigo. Nós representámolo, porque a cidade así 

o decidíu, pero sabemos que é un voto Vigo. E así, con toda humildade, querémolo dicir. Pero 

que  ninguén  se  equivoque.  É  voto  firme,  forte  e  orgulloso,  porque  os  cidadáns  tamén 

antepuxeron a propia cidade á súa propia visión política. Iso é o que fai tan forte e sólido o 

momento  e  os  tempos  que  estamos  vivindo  e  que  viviremos.  E  iso  volve  este  proxecto 

consistente; non é unha situación pasaxeira; é un Vigo orgulloso, forte, coa proa situada cada o 

seu destino. 

E así tendemos a man e chamamos a Xunta, Deputación e Goberno de España ó diálogo coa 

cidade. 

E ahí, nas súas rúas de Vigo, seguen Álvaro Cunqueiro, co vello Simbad camiño das illas, Paco 

Fernández del Riego e os renovadores Laxeiro e Colmeiro, con Celso Emilio Ferreiro, e se lles 

pronto unirá Carmen Kruckenberg e a súa rúa, poesía viva; e aqueles alcaldes que fixeron 

cidade:  Vázquez Varela,  Martínez Garrido  e Blein  Budiño.  E Xan Compañel,  empeñado na 

publicación eterna de Cantares Gallegos de Rosalía de Castro.  Rúas,  prazas,  avenidas da 

cidade que milleiros de viguesas e vigueses camiñan todos os días, as rúas, prazas e cidades 

destes nomes míticos na nosa historia. Pero eles están ahí, quizais na praza de Peniche ou 

mesmo na de Martínez Garrido, obra dos mestres modernos da pintura; eles e elas están ahí 

charlando do que debe acontecer en Vigo, e nese faladoiro quizais concluirán en decirnos que 

sempre, sempre, sexamos Vigo. 

Moitas grazas. 

